
Oaiveministtar Marina
dearvvuođagat

Oaiveministtar Sanna Marin – videodearvvahus gávdno neahttaveršuvnnas

Jagi 2021 Suopma jođiha barggu Davviriikkaid ministtarráđis, mii deavdá

ovttaáigásaččat 50 jagi. Earáhuvvi máilmmis mii leat davviriikan gievrrabut, go

bargat ovttas. Mii ovddidit davviriikkalaš ovttasbarggu ja darvánit ságadoallivuhtii

movttegin, ovttasráđiid Ålándda eanangotti stivrrain.

Jagi 2020 leavvan pandemiija deattuha dárbbu riikkaidgaskasaš, eurohpalaš ja

guvllolaš ovttasbargui: Davviriikkaid olbmot vurdet maid iežaset rađđehusain diktásit

ovttasbarggu. Dál áigeguovdilis ovttasbargofáttát leat friddja lihkadeami

ovddideami olis fuolahussihkarvuohta ja ráhkkaneapmi boahtteáigge roasuide.

Riikkaidgaskasaš ovttasbargu dálkkádatrievdama vuostá lea dahkkojuvvon golbma

logijagi. Lagamus logijagit mearridit olmmošsoga eallima vuođđoeavttuid.

Davviriikkalaš ovttasbargu nanne riikkaideamet rahčamušaid čitnaneutrálavuođa
oažžašuvvama várás. Hástalusat leat máilmmiviidosaččat iige oktage sáhte čoavdit

daid akto. Davviriikkalaš máhttu adnojuvvo árvvus. Mii leat dálkkádatrievdama

duostumis ofelaččat.

Sosiálalaččat vuoiggalaš earáhuvvama doarju davviriikkalaš buresbirgejumi málle,

masa gullet demokratiija, riektestáhta, buorre hálddahus, rabasvuohta, luohttámuš

ja nanu riikkavulošvuohtaservodat. Málle dáhkida dásseárvosaš vuolggačuoggáid

buohkaide. Dasa gullet dearvvašvuođabálvalusat ja sosiála dorvofierpmit.

Juohkehaččas lea vejolašvuohta skuvlet iežas, ohcat menestuvvama bargoeallimis

dehe bargat fitnodatdoaimma. Jáhkán, ahte aiddo dáid ákkaid dihte Davviriikkat

leat čájehan iežaset návccaid vuogáiduvvat, earáhuvvat ja ođasnuvvat. Dát leat

dehálaš menestumi dahkkit earáhuvvi máilmmis.

Davviriikkaid oaiveministariin lea višuvdna das, ahte Davviriikkat galget leat

máilmmi bissovaččamus ja eanemus integrerejuvvon guovlu jagi 2030 rádjái. Ulbmila

oažžašuvvama várás Davviriikkaid ministtarráđđi bargá ruoná, gilvonávccalaš ja

sosiálalaččat suvdilis Davviriikkaid beales. Suopma hálida bargagoahtit ja

ollašuhttigoahtit jurdagiid.

Ovttasbargoministariid
sáhkavuorru

Davviriikkain šaddá máilmmi ceavzileamos ja eanemus ovttaiduvvan guovlu jagi

2030 rádjái. Suoma ságadoalliáigodagas jotkojuvvo gudneáŋgirit ovddit

ságadoalliriikkaid álggahan bargu ja ollašuhttojuvvo jagiide 2021–2024 ráhkaduvvon

doaibmaplána. Mii bargat ovttasráđiid Davviriikkaid ráđiin, diktit Davviriikkaid

ealáhuseallima ja siviilaservodaga oassálastit dán bargui. Dásseárvvu sihke mánáid-

ja nuoraid oaidninvuohki čađahit oba doaimma.

Jahki 2020 báhcá historjái vuordemeahttun roassojahkin. Covid-19-pandemiija lea

dagahan gillámuša, ekonomalaš dáhpaid ja sosiála buncaraggáid sihke lea

geahččaladdan servodagaid vuogáiduvvannávcca. Boahtteáiggi steampilastá

eahpesihkarvuohta, iige pandemiija leat vel meaddel. Servodatlaš váikkuhusat

gáibidit davviriikkalaš ovttasbarggus dás duohkoge doaimmaid, ja dat gusket buot

sektoriid ja ministtarráđiid. Dálkkádatroassu ii datge leat massán mearkkašumis –

baicce ruovttogežiid. Mii fertet guoddit ovddasvástádusa das, ahte olmmošsogas lea

boahtteáiggis vejolašvuohta birget ealas planehtas. Eahpesihkarvuođa lassáneamis

labmá goitge vejolašvuohta: juohke roassu fállá ođđa dilálašvuođaid investeret

boahtteáigái– maiddái Davviriikkaide, ovttas.

Mii leat čatnasan ollašuhttit Davviriikkaid oaiveministariid višuvnna ceavzilis ja

ovttaiduvvan Davviriikkain. Ságadoalliáigodaga prográmma speadjalastá višuvnna

golmma deaddočuokkesguovllu, ruoná Davviriikkat, gilvonávccalaš Davviriikkat ja

sosiálalaččat ceavzilis Davviriikkat. Višuvnna guokte bajilčállosa – ceavzilvuohta ja

ovttaiduvvan – lea buot loguid rukses láigin. Fidnut ságadoalliáigodaga áigge fas

dávistit áigeguovdilis hástalusaide, mat dorjot višuvnna ulbmiliid ja ovddidit

konkrehtalaš oktasaš davviriikkalaš čovdosiid gávdnoma.

Pandemiija hálddašeapmi lea fas okte lokten ovdan davviriikkalaš gievrras ja

miehtemielalaš vuordámušaid davviriikkalaš ovttasbargu guovdu. Ovdal pandemiija

orui čielggas, ahte Davviriikkain sáhttá stuđeret, bargat, jorahit gávppi ja fievrredit

gálvvu sihke mátkkoštit ja servvoštallat bearašlahtuiguin nu, ahte rájiin riikkaid

gaskka lea nu unnán vahát go vejolaš. Ságadoalliriika váldá vuhtii hástalusaid friddja

johtimii ja háliida nannet davviriikkalaš johtima ovttasbarggu. Dál lea maid vejolaš

čilget, mot boahttevaš roasuide ráhkkaneapmi sáhttá ovddiduvvot ovttas.

Jagi 2021 šaddá gollan 50 jagi das, go Davviriikkaid ministtarráđđi vuođđuduvvui.

Ávvudanjahki addá ákka ávvudeapmái ja vuimmiid čohkkemii. Ovttasbarggu vuođđun

leat ain oktasaš árvvut, seammasullasaš servodatlaš institušuvnnat ja

álbmogiiddámet oktiigullevašvuohta. Ovttasbarggu višuvdna sikte dál allelii go

goassige, ja Davviriikkat deivet fas boahtteáiggi ovttas.

Davviriikkain šaddá máilmmi ceavzileamos ja eanemus ovttaiduvvan guovlu jagi
2030 rádjái.

Ságadoalliriika váldá vuhtii hástalusaid friddja johtimii ja háliida nannet
davviriikkalaš johtima ovttasbarggu.

Ovttasbargoministtarat Thomas Blomqvist ja Annette Holmberg-Jansson

Láidehus

Davviriikkaid orrut háliidit, ahte davviriikkalaš ovttasbargu lasihuvvo ja deahtistuvvo.

Vuordámušat leat šaddan buot riikkain maŋemus jagiid, goas máilmmiviidosaš

hástalusat leat duojážassii čavgan ja eurohpalaš ja riikkaidgaskasaš gaskavuođain

leat ain eanet eahpesihkarvuođa dagaldagat. Ovttasbarggus lea olu addámuš.

Ovttas mii leat sihke viisát ja gievrrabut go akto.

Jahki 2021 lea mearkkašahtti ávvudanjahki. Mii ávvudit Ålándda 100-jahkásaš

iešstivrema ja dan, ahte Davviriikkaid ministtarráđi vuođđudeamis lea 50 jagi áigi.

Davviriikkaid ministtarráđis gávcci ráđđehusa oassálastet ovttasbargui duddjot

oktasaš boahtteáiggi, mii duvdá ceavzilis gárggiideami. Davviriikkat vuostálastet

dutkamušain, gárggiidemiin ja innovašuvnnaiguin dálkkádatrievdama,

luondduriggodagaiguin ceavzilmeahttun anu ja earáid ain fáhkkatlaččat ceavzilvuođa
buncaraggáid. Davviriikkalaš ovttasbarggus vurdojuvvo earenoamážit dan, ahte

Davviriikkain sáhttá stuđeret, bargat, dahkat ovttasbarggu, muotkut, mátkkoštit ja

vuođđudit bearraša nu ahte rájit riikkaid gaskka eai dan cakka. Min doarjjan dán

barggus lea eurohpalaš ovttasbargu, mii ovttastahttá davviriikkalaš integrašuvnna

oba eatnanoasi ovttaiduvvamii. Ovttasbargu, mii dahkkojuvvo rádjeáruid jávkadeami

várás, lea ahtanuššan miehtemielalažžan jagiid mielde, muhto duođalaš árut leat ain

báhcán ja ođđasatnai riegádit. Ásahuvvon ulbmiliid oažžašuvvama várás gáibiduvvo

oktasaš politihkalaš dáhttu.

Geainnu, ceavzilis gárggiideami ja davviriikkalaš integrašuvnna guvlui leat

muosáhuvvon vuoruid roasut, ovdánanlávkkit ja vuordemeahttun

maŋosčaskkástagat. Covid-19-pandemiija lea váikkuhan máŋgga ládje ovdamearkka

dihte ekonomiijai, buresbirgejupmái ja riikkaidgaskasaš ovttasbargui. Váikkuhusain

sáhttet namuhuvvot davviriikkaid sisrájiid riikii boahtima ráddjehusat, mat searggihe

duođalaččat davviriikkalaš ovttasbargomálle váibmosii: oktasaš bargomárkaniidda ja

friddja johtimii. Vai višuvdna máilmmi eanemusat ovttaiduvvan guovllus ollašuvalii,

roasut galget hálddašuvvot viidát ovttas ja nu ahte seailluhuvvo friddja johtin,

gaskavuođa gávppašeapmi ja gávpedoaibma rádjeguovlluin sihke lunddolaš

barggusfitnanguovllut ja ekonomalaš avádagat. Pandemiija ja dan hálddašeami

hástalusat leat maid vuot okte čujuhan, ahte buorre ovttasbargu lea sávahahtti ja

bustávalaččat hui dehálaš. Ovdamearkka dihte davviriikkalaš

ráhkkananovttasbarggu deahtisteapmi lea ákkastallojuvvon eandalii dálkasiid ja

dikšuma oažžašuvvama sihkkarastima várás.

Riikkaineamet ollašuhtton mearrediđolaš kollektiiva roassohálddašandoaimmat leat

deattuhan dan, ahte mearrediđolašvuođain lea vejolaš stivret gárggiideami háltti

politihkalaččat. Danveardásaš mearrediđolašvuohta lea juo ráđđegoahtán maid

davviriikkalaš ovttasbarggus. Davviriikkaid oaiveministarat ledje hui bures siste

vuordámušain ja hástalusain, mat čuhce davviriikkalaš ovttasbargui sihke

ovttasbarggu potentiálas, go sii dohkkehe Višuvdna 2030 borgemánus 2019.

Višuvdna nanne davviriikkalaš ovttasbarggu háltin ceavzilis gárggiideami ja

integrašuvnna. Ovdalačča ruotnasit, gilvonávccalaččat ja sosiálalaččat ceavzilit

Davviriikkat lea jagi 2030 máilmmi oktilaččamus ja ceavzileamos guovlu. Suoma

ráđđehus ja Ålándda eanangotti ráđđehus bargaba ovttas jagi 2021 ságadoalli

áigodagas Višuvdna 2030 ollašuhttima várás.

Ovttas mii leat sihke viisát ja gievrrabut go akto.

Pandemiija ja dan hálddašeami hástalusat leat maid vuot okte čujuhan, ahte buorre
ovttasbargu lea sávahahtti ja bustávalaččat hui dehálaš. Ovdamearkka dihte
davviriikkalaš ráhkkananovttasbarggu deahtisteapmi lea ákkastallojuvvon.

Ruoná Davviriikkat

Davviriikkain mii eallit deahtta oktavuođas lundomet – vuvddiide, eatnamii, sulluide,

mearaide, jávrriide, jihkiide ja duoddariidda. Mii eahccit agálaš oktavuođa bealdduide,

niittuide ja guollečáziide. Koronaviruspandemiija ja dan hálddašeami duddjon

hirbmat stuora hástalusat leat lasihan geavada ipmárdusa das, ahte buot álbmogat

juogadit seamma planehta. Min dorvvolašvuohta ja ealáhusat leat dál ja

boahtteáiggis sorjavaččat vuorrováikkuhusas luondduin ja elliin.

Oba davviriikkalaš ovttasbarggu ulbmilin lea integrašuvdna ja ceavzilis

gárggiideapmi. Ráinnas biras, luondduriggodagaid jierpmálaš atnu, dássedis

dálkkádat ja luonddu máŋggahápmásašvuohta leat čájehan iežaset ain deháleabbo

olbmo buresbirgejumi ja eananspáppa suvdinnávcca dáfus. Mánát ja nuorat eai leat

dušše ceavzilvuohtapolitihka oasálaččat, maid vuolggasadjin lea boahtteáigi, muhto

maid álgagiid dahkkit ja lehttoheaddjit. Birasvuhtiiváldimušaid gáibidan rievdadus

ferte leat vuoiggalaš, oassálastit váldi, sohkabealdiđolaš sihke demokráhtalaččat ja

sosiálalaččat lágalaš. Rievdadusa ovddideapmi gáibida oktanaga innovatiivvalaš ja

jábálaš ekonomiija. Davviriikkalaš integrašuvdna sáhttá doarjut ceavzilis

gárggiideami ja bázahusaid unnideami Davviriikkain. Davviriikkat leat ovdamearkka

dihte energiijaovttasbargguineaset čájehan juo árrat, ahte šaddan ja earáhuvvan

sáhttá ja galgánai háhpohallojuvvot raddálaga.

Ságadoalliriika viggamuššan lea ovddidit biovuđot ekonomiija ja garvvaekonomiija,

bissehit luonddu máŋggahápmásašvuođa geafuma, ovddidit mearrasuodjaleami

sihke lehttohit earáhuvvama čitnadioksiidaneutrála Davviriikkaid oaive- ja

birasministariid ođđajagimánu 2019 dohkkehan loahppaárvalusa mielde. Suopma

ovddida ságadoalliáigodaga sierrafidnus garvvaekonomiija máhttofierpmádaga

huksensuorggis. Huksensuorgi golaha dálá áigge sulaid beali máilmmi

luondduriggodagain ja lea stuora čitnadioksiidabázahusaid gáldu.

Davviriikkat leat višuvnnaineaset čatnasan ovddežis nannet biras- ja

dálkkádatdiplomatiija ovttasbarggu. Luonddu máŋggahápmásašvuođa geafun

eatnama ja meara nalde gáibida globála rahčamuša, ja dát dehálaš bargu gáibida

earret doaimmaid, mat ollašuhttojuvvojit ruovttueatnamis, nu maid mearrediđolaš

riikkaidgaskasaš váikkuheami. Ságadoalliriika viggá duddjot davviriikkalaš

ovttasbargguin lasi váikkuhanvejolašvuođaid riikkaidgaskasaš dálkkádatproseassain.

Ovdamearkan sáhttet namuhuvvot jagi 2021 riikkaidgaskasaš šiehtadallamat

Pariissa soahpamuša dálkkádatulbmiliin sihke ráđđádallamat biologalaš

máŋggahápmásašvuođa (CBD) ođđa ulbmiliin.

Pandemiija lea dahkan olbmo ja luonddu gaskavuođa sorjjasvuođa oinnolažžan,

čuozihan fuomášumi borramušgálvvu fuolahussihkarvuhtii ja muittuhan min maid

dálkkádatrievdama mielddis buktin uhkiin. Davviriikkaid dálkkádatdilit ja

borramušgálvobuvttadusa eavttut ja doaibmabiras leat gaskaneaset

ovttasullasaččat, muhto earálágánat go eará guovlluin. Davviriikkat sáhttet

ovttasbargat dálkkádatjierpmálaš ja dálkkádatdiliide vuogáiduhtton

borramušgálvvu buvttadeami ovddideami várás. Suoma ságadoalliáigodaga

váldogažaldagat leat bistevaš borramušgálvovuogádagat sihke dearvvašlaš ja

ceavzilis gárggiideami miel borramuš. Borramušgálvvuid fuolahussihkarvuohta galgá

maid dorvvastuvvot, vai sáhtálii buoriduvvot ráhkkaneapmi dálkkádatrievdamii,

luonddu rollas ja ekosystemabálvalusaid jávkama dagahan buncaraggáid

lassáneapmái.

Earret eará dálkki ravddamus ráje fenomenat hástalit energiijavuogádagaid ja

lasihit sorjjasvuođa šleađgga fuolahan- ja doaimmahansihkarvuođas, man

davviriikkalaš šleađgamárkanat leat dán rádjái bastán dáhkidit. Dálkkádatneutrála

Davviriikkaide sirdáseapmi gáibida dan, ahte šleađgavuogádagat šaddet maid

dáláža ráidnaseabbon. Dás dárbbahuvvojit ođđa čovdosat earenoamážit surggiin,

main lea váttis joksat bázáhusulbmiliid. Suoma ságadoalliáigodaga oktan

guovddášfáddán lea sierra sektoraidgaskasaš jierpmálaš integrašuvdna

ovdamearkka dihte elektrifiserema mielde. Jagi 2021 válmmastallojuvvo maid

energiijapolitihkalaš ovttasbargoprográmma áigeguovdilastin.

Máŋggat Davviriikkaid gávpogat adnojuvvojit máilmmi ovddasvástáduslaččamussan.

Gávpogiin ja gielddain leat ovddiduvvon máŋggaid servodatdoaimmaid ceavzilvuođa
čovdosat, main leat váldojuvvon vuhtii biras ja olbmuid buresbirgejumi lasiheapmi.

Dákkár čovdosat leat máilmmiviidosaččat beroštahttit. Gávpogiin lea

guovddášsajádat dálkkádatulbmiliid oažžašuvvamis, ja dat sáhttet doaibmat

gárggiidanvuolážin ja doarjut dakko bakte ođđa teknihka ja dan bohciidahttán

fitnodatdoaimma ovddideami. Ságadoalliáigodagas ovddiduvvo ceavzilvuođa
čovdosiidda gullevaš gávpogiid ja gielddaid ovttasbargu. Dasa lassin deattuhuvvojit

guvllolaš dásseárvu, hárvvit ásaiduhtton guovllut, álgoálbmogat ja árktalaš

sierradilit.

Min dorvvolašvuohta ja ealáhusat leat dál ja boahtteáiggis sorjavaččat
vuorrováikkuhusas luondduin ja elliin.

Davviriikkat sáhttet ovttasbargat dálkkádatjierpmálaš ja dálkkádatdiliide
vuogáiduhtton borramušgálvvu buvttadeami ovddideami várás.

Gilvonávccalaš Davviriikkat

Davviriikkat leat historjjálaččat geahčadettiin lihkostuvvan máŋgga ládje eará

riikkaid buorebut ovttastahttit innovatiivvalaš ja šaddi ekonomiija servodahkii, mas

váldojuvvojit vuhtii ceavzilis gárggiideami buot fáddáguovllut, lei dal gažaldat

ovttaveardásašvuođas dehe ekologalašvuođas. Buresdoaibmi almmolaš

skuvlenvuogádagat ja servodatlaš doarjjahámit addet ovdamearkka dihte

iešguđetlágán duogážiin boahtti nuoraide vejolašvuođa menestuvvat eallimis ja

buoridit dađi lági mielde riikkaideamet gilvonávcca. Bargoeallima dásseárvu nanne

ekonomiijaideamet šaddama nu ahte dat lasiha bargofámu ja máhttiid meari.

Oktasaš šleađgamárkanat leat ovdamearka gilvonávcca, deahtta integrašuvnna ja

ceavzilis gárggiideami nubbi nuppi doarju váikkuhusas. Seammas dat šearasmahttet

dan, mot lagas davviriikkalaš ovttasbargu sáhttá juo iešalddes leat mearrideaddji

dehálaš riikkaideamet ekonomalaš mearkkašupmái.

Boahtteáiggi vátna almmolaš resurssat fertejit adnojuvvot áhpasit, vai

ovdamearkka dihte ealáhus-, buresbirgejupme- ja biraspolitihkalaš ulbmilat

oažžašuvvet. Doaibmabijut fertejit leat dássedettolaččat maiddái

boađuidjuohkinpolitihka oaidninvuogis. Buresbirgejupmi-ekonomalaš jurddaheapmi

vuođđuduvvá diđolašvuhtii das, ahte ekonomiija stuorruma, barggolašvuođa
lassáneami ja buresbirgejumi gaskkas ráđđe gaskavuođa sorjjasvuohta.

Davviriikkalaš gilvonávccat lea ovdalačča stuorit deaddočuokkesguovlu dál, go

máŋggaid fitnodatolbmuid, bálkáoažžuid ja iežaset barggaheddjiid birgenláhki lea

gillán mearkkašahtti ládje. Davviriikkalaš ovttasbarggus lea dehálaš ovddidit

ekonomiija ceavzilis ealáskeami pandemiijaroasus ja nannet seammas Davviriikkaid

sirdáseami čitnaneutrála ja birasustitlaš servodahkii. Roassu lea váikkuhan ollislaččat

bargoeallima sierra oassesurggiide, ja barggu luonddu earáhuvvan sihke

birashástalusat gáibidit dás duohkonai ođđalágán máhtu bargoeallimis. Roasu

maŋŋel lea dehálaš čuozihit fuomášumi ekonomalaš ja servodatlaš suvdinnávcca

nannemii. Dat fas gáibida báikkálaš, guvllolaš, álbmotlaš ja davviriikkalaš

doaimmaid.

Dehálaš dahkkit ođđatiipasaš ceavzilis šaddama gárgeheamis leat skuvlen, dieđa,

innovatiivvalaš teknologiija sihke garvva- ja bioekonomiija. Ođđa šaddama dorjot

maid bargo- ja ealáhuseallima ođđa orientašuvnnat, dego vuolášekonomiija, sosiála

innovašuvnnat ja máŋggabáikkálašvuohta, sihke sajádatbáikkis sorjjasmeahttun

bargama ja digitála reaidduid geavahusa lassáneapmi. Bargovuoimmi máhttimii ja

jeavddalaš oahppamii čuhcet ođđa gáibádusat. Davviriikkaid árbevirolaččat gievrras

bargoeallin- ja dásseárvoovttasbargu gárggiida raddálaga bargomárkaniid

rievdadusain. Rievdadusa lehttohit earret eará dálkkádatrievdan,

veahkadatgárggiideapmi, easka boahtán olbmuid ruovttuiduvvan sihke skuvlen- ja

teknihkkainnovašuvnnat. Turisma lea leamaš mearkkašahtti dehálaš ealáhus

Davviriikkaid máŋggaide báikkálaš servošiidda, rádjeguovlluide ja eará guovlluide,

muhto dat lea gillán mearkkašahtti ládje mátkkoštanráddjehusain. Turismaealáhusa

boahtteáigi gáibida maiddái dorvvolaš go maiddái ekologalaččat, sosiálalaččat ja

ekonomalaččat ceavzilis mátkkoštanhámiid doarjuma.

Suopma doarju ságadoalliáigodagastis innovatiivvalaš ja digitála ovttaiduhtton

Davviriikkaid ovdánahttima earret eará ságadoalliáigodaga fidnuin, man ulbmilin lea

lasihit digitalisašuvnnain árgga dávggasvuođa ja johtima riikkaid gaskkas. Mii viggat

ulbmilii nu ahte beavttálmahttit Davviriikkaid ja Baltia riikkaid eiseválddiidgaskasaš

dáhtalonohallama álot, go olbmuid eallimii váikkuheaddji rájiid rasttildeaddji

dáhpáhusat addet dasa ákka. Fidnui gullá oassesajusteapmi digitála dearvvašvuhtii,

ja dat doarju maid riekteovttasbarggu digičovdosiid.

Servodagat doibmet ain eanet dihtui sihke dáhta ja informašuvdnii ja dain

čohkkejuvvon dieđu ja bálvalusaid veagas. Davviriikkain leat máŋggat ovdamunit

riikkaidgaskasaš gilvodilis, mas digičovdosiid gárggiideapmi ovdána jođánit. Iežamet

gievravuođa sihke ruoná šaddama ja digitalisašuvnna fállan vejolašvuođaid dievaslaš

ávkki atnin gáibida doaibmi ja dynámalaš bargomárkaniid ja máŋggabealálaš

válmmasvuođaid, man lassin dutkan- ja innovašuvdnabarggus fertejit joksojuvvot

ođđa ovdánanlávkkit. Davviriikkat sáhttet duddjot maid ovttas ođđa digitála

bálvalusaid ja árgga álkidahtti čovdosiid. Ulbmiliid ollašuhttin vuođđuduvvá Digital

North 2.0 -loahppaárvalussii sihke Davviriikkaid ja Baltia riikkaid oktasaš

prográmmii, mas buoriduvvo digibálvalusaid oažžašuvvan ja ovddiduvvo dađi lági

mielde digitála johtin jagiid 2021–2024. Ovttaiduvvan 5G-guovllu ovddideapmi lea

ain ministtarráđi barggu dehálaš oassi. Digitalisašuvnnain ávkkástallamiin sáhttet

geavaheaddjit bálvaluvvot ovdalačča soddjileappot maiddái hárvvit orrojuvvon

guovlluin.

Dahkujierbmi veahkeha dás maŋás riikkavuložiid ja fitnodagaid geavahit bálvalusaid

rievttes áigge ja guđege dillái heivvolaš vuogi mielde. Álbmotlaš AuroraAI-

prográmma boahttevaš gárggiideapmi sáhttá fállat ođđa vejolašvuođaid

davviriikkalaččaid rájiid rasttildeaddji árgabeaivvis.

Davviriikkalaš johtima ovddideapmi lea hui áigeguovdil riikii boahtima ráddjehusaid

dagahan gaskkalduhttima maŋŋel. Go dilli earáhuvvá dábálažžan, de johtin ferte

ovddiduvvot gudneáŋgireappot go goassige ovdal. Lea dehálaš dorvvastit

buresdoaibmi ruovttumárkaniid ja sihkkarastit vejolašvuođa stuđeret, bargat,

muotkut, bargat fitnodatdoaimma ja vuođđudit bearraša nu, ahte gaskavuođa
riikkarájit hehttejit dan nu unnán go vejolaš. Ságadoallin Suopma viggá álkidahttit

johtima Davviriikkaid gaskka ja váikkuhit aktiivvalaččat rádjeáruid burgimii ja

ovddalgihtii caggamii. Rádjeárroráđi dáláš bargogohčus dievvá jagi 2021, ja ráđđái

válmmastallojuvvo ođđa bargogohčus barggu joatkima várás jagiid 2022–2025.

Ovdasadjái ásahuvvojit rádjeárut, mat gusket vearrosuorggi buncaraggáid,

ámmátgelbbolašvuođa ja vuoigatvuođaid sosiálaovdamuniide, sihke dihto

huksenmearrádusaid ovttalágánin dahkan ja dasa lassin noahkut ovddalgihtii vejolaš

boahttevaš roassodoaimmaid, maid váikkuhusat rádjeárrobargui livčče
biehtadahkkásat. Johttáhuvvon bargu, man ulbmilin lea váldit beali visot

rádjeárrodiehtovuođu áruide, dolvojuvvo mearrádussii. Maiddái EU-direktiivva

ollašuhttima ovttasbargu gievruduvvo. Ságadoalliáigodagas jotkojuvvo maiddái

Davviriikkaid ja Baltia riikkaid oktasaš elektrihkalaš identifiserema (NOBID) fidnu,

mas lea duddjojuvvon struktuvra elektrihkalaš identifiserema oktiiheivvolašvuhtii

riikkaid gaskkas. Ná ovddiduvvo Davviriikkaid ráđi fidnu, mii laktása oktasaš

davviriikkalaš elektrihkalaš identifiseremii. Ulbmilin lea dahkat vejolažžan dorvvolaš

ja luohtehahtti rájiid rasttildeaddji identifiseren elDAS-ásahusa mielde.

Ságadoalliriika ovddida davviriikkalaš doaibmamálliid ja buriid geavadiid, maiguin

viggojuvvo dávggasnuhttojuvvot báikkálaš persovdnadovddaldagaid mieđiheapmi ja

dahkat dakko bakte vejolažžan elektrihkalaš earániid dikšun eiseválddiid olis.

Eiseválddit movttiidahttojuvvojit maid čáhkadit elektrihkalaš bálvalusaidasaset

válmmasvuođa eará Davviriikkaid persovdnadovddaldagaid njuolggogieđahallamii

dáhpáhusain, main báikkálaš persovdnadovddaldaga mieđiheapmái eai leat

earenoamáš ákkat. Ságadoalliáigodagas unniduvvojit sierra eiseválderegistariid

hálddahuslaš ja vuoigatvuođalaš árut dálkkasdieđalaš ja eará oktasaš davviriikkalaš

dutkamušas.

Davviriikkalaš ceavzilis gárggiideami čovdosat beroštahttet maid Davviriikkaid

olggobealde. Davviriikkaid ministtarráđis sihke Ásia ja Davvi-Amerihká davviriikkalaš

innovašuvdnaovddastagain lea vejolašvuohta doarjut riikkaid go dat ohcalit

ovttasbarggu. Nordic Talks -ráidui leat plánejuvvome lassidáhpáhusat jahkái 2021.

Ságadoalliriika ovddida máilmmiekonomiija ruoná ealáskahttima (”Building Back

Better and Greener”), márkanastá ruoná davviriikkalaš čovdosiid eará sajes

máilmmis ja sávvá buresboahtima álgagiid oktasaš riikkas doalvuma

ovddidandoaimmaid dutkama várás.

Dehálaš dahkkit ođđatiipasaš ceavzilis šaddama gárgeheamis leat skuvlen, dieđa,
teknihkalaš innovašuvnnat sihke garvva- ja bioekonomiija.

Lea dehálaš dorvvastit buresdoaibmi ruovttumárkaniid ja sihkkarastit vejolašvuođa
stuđeret, bargat, muotkut, bargat fitnodatdoaimma ja vuođđudit bearraša nu, ahte
gaskavuođa riikkarájit hehttejit dan nu unnán go vejolaš.

Sosiálalaččat ceavzilis
Davviriikkat

Buot Davviriikkat leat ovdánan guhkás ceavzilis gárggiideami sosiála ulbmiliid

oažžašuvvamis, mii korrelere servodaga nanu oktiigullevašvuođain ja luohttámušain.

Davviriikkain leat máŋggat álbmotlaš sierračovdosat, muhto buresbirgejumi ja

olbmuid dearvvašvuođas fuolaheapmi sáhttá daddjojuvvot vuođđuduvvat

davviriikkalaš mállii, mii datnai lea okta davviriikkalaš integrašuvnna čujuhusain.

Álgán ekonomalaš ja sosiála roasus lea šaddan davviriikkalaš mállii stuora hástalus

guhkes áigái. Dili hálddašeapmi čoavdá dan, dagahago reastaluvvamiid ja

bargguhisvuođa lassáneapmi riskkaid sosiála dásseárvui ja mielladearvvašvuhtii ja

dakko bakte čuovvumušváikkuhusaid, dego eret duvdáseami, bearašveahkaválddi,

boasttogeavahusa ja radikálalažžan šaddama. Guvllolaš ja veahkadatgárggiideami

hástalusat, mat váikkuhit duogážis, bissot ovddešlágánin ja gáibidit datnai

sajustemiid. Ovttasbargan lea Davviriikkaide ávkin.

Boahtteáigge čovdosiid eaktun lea ovttasbargu sektorrájiid rastá ee. ealáhus-,

guovlo-, bargovuoibme-, oahpahus-, kultur- sihke sosiála- ja

dearvvašvuođapolitihkas, vai sáhtáleimmet dáhkidit sosiála ceavzilvuođa ja doaibmi

buresbirgejumi bálvalusaid earáhuvvi servodagas. Eandalii joavkkuid, mat leat

hávváduvvi sajádagas, dilli ferte dorvvastuvvot sierradoaimmaiguin, mat veahkehit

maid duostut sierra álbmotjoavkkuid sierraneapmi. Suoma ságadoalliáigodagas

čuvvojuvvo johttáhuvvon bargu, mii laktása hárvvit ásaidahtton guovlluid sosiála- ja

dearvvašvuođabálvalusaide ja mas viggojuvvo ovddiduvvot ovddeš máŋggasuorggat

oaidninvuohki. Jahkái 2021 plánejuvvo maid doaibma, mii vuojulduvvá lámes olbmuid

vuoigatvuođaid ollašuvvamii spiehkastatáigge.

Dearvvašvuođafuolahusas roassu lea dahkan áigeguovdilin dan, ahte Davviriikkaide

lea gánnáhahtti lagadit ovttasbarggu dálkasiid, boahkuhemiid ja suodjebiergasiid

oažžašuvvama dorvvasteami várás. Ságadoalliriika dáhttu ovddidit dán barggu ja

dahkat álgagiid, mat laktásit mikrobidálkkasresistánsii ja olbmuid, elliid ja luonddu

vuorrováikkuhussii (”One Health”). Roassoáiggit leat ovddidan digitálalaš

doaibmanvugiid geavahusa dearvvašvuođafuolahusa bálvalusain. Daid mielde

sáhttet bálvaluvvot dáláža soddjileappot earenoamážit hárvvit ásaidahttojuvvon

guovlluid álbmot, mii boarásnuvvá. Eurohpalaš HIMSS-konfereansa, mii ordnejuvvo

Helssegis geassemánus 2021, vuojulduvvá dearvvašvuođasuorggi digitalisašuvdnii ja

teknihkkii ja fállá buori dilálašvuođa nanu davviriikkalaš oidnomii.

Demokratiija, riektestáhtaprinsihppa ja vuođđorievttit leat árvvut, mat leat

riikkaidgaskasaš dásis nággásis, ja mat návddašit Davviriikkain stuora almmolaš

guottiheami. Davviriikkaide leat mihtilmasat eandalii sátnefriddjavuohta, dásseárvu

sihke rabas ja ovddasvástáduslaš hálddahus. Dáid árvvuid nannen gáibida

demokratiija ja riektevuogádaga gárgeheami sihke dasa lassin korrupšuvnna

caggama ja rihkolašvuođa eastadeami ja duostuma. Olmmošgávppi beaktilis

vuostálastin gáibida davviriikkalaš deahtta ovttasbarggu.

Alla álbmotčuvgehusa dássi ja buresbirgejeaddji stáhta sosiála ceavzilvuohta leat

vuođđun dasa, ahte riikkavuložat háliidit oassálastit aktiivvalaččat ja váikkuhit

servodatlaš mearrádusdahkanproseassaide. Dasa lassin dat dahket vejolažžan

kritihkalaš jurddaheami disinformašuvnna viiddideapmái. Pandemiija dagahan

roassu ja danveardásaš dilit leat álohii duođalaš hástalusat demokratiija

vuođđoeavttuide, ja dat geahččaladdet servodaga gierdannávcca. Suopma lokte

ságadoalliáigodagastis ovdan demokratiija, demokráhtalaš bistevašvuođa ja

servodaga resilieanssa.

Ovttaveardásašvuohta ja sohkabeliidgaskasaš dásseárvu leat rihkkomeahttun

árvvut davviriikkalaš servodagain. Suoma ságadoalliáigodagas sohkabeliid

dásseárvui giddejuvvo fuomášupmi doareshálddahuslaččat sierra ministtarráđiid
barggus. Seksuála- ja sohkabealvehádagaid (LGBTI) vuoigatvuođaide gullevaš

prográmma ollašuhttin jotkojuvvo.

Dáidda, kultuvra, lihkadeapmi ja nuoraidbargu hábmejit servodaga ja duddjojit

vejolašvuođaid olbmuid buresbirgejupmái ja searvevuhtii, mii fas dahká vejolažžan

ceavzilis gárggiideami. Dáidaga ja kultuvrra oažžun ja daiguin friddja bargan leat

maid vuođđoeavttut návccaide ipmirdit, reageret ja doaibmat ođđa diliin dehe

hástalusain, dego vealtameahttun ruoná sirdagis dehe covid-19-pandemiijasullasaš

heahkka roasuin. Suoma ságadoalliáigodagas ovddiduvvojit ovdamearkka dihte

digičovdosiidda vuođđudeaddji doaibmamállet, mat dorjot kreatiivavuođa ja

oassálastima.

Davviriikkalaš oktiigullevašvuohta vuođđuduvvá čiekŋalit ruohtastuvvan ipmárdussii

oktasaš árvovuođus sihke nuorravuođa jagiid rájes ožžojuvvon persovnnalaš

kontávttaide ja muosáhusaide. Mánáid- ja nuoraidsuorggi oktasaš davviriikkalaš

sajusteamit, Nordplus ja Nordjobb sihke skuvllaid ja oahppolágádusaidgaskasaš

lonohallandoaibma dorjot vuđolaš vuogi mielde boahtteáiggi integrašuvnna. Nuoraid

searvevuođa ja árgaeallima guovddážis lea digimáhttu. Mánát ja nuorat leat

siviilaservodaga oassi, ja sii váldojuvvojit oassálastit ain eanet maid davviriikkalaš

ovttasbargui. Digivuolážiid, mat leat juo leame, ávkkástallamiin sáhttet lágiduvvot

dáhpáhusat, main nuorat, virgeolbmot ja áššedovdit deaivvadit. Dasa lassin galget

árvvoštallojuvvot sesolaš ja innovatiivvalaš ovttasbargomállet. Davviriikkaid ja

Nuortameara guovllu nuorat lágidit Ålánddas 2021 borge-čakčamánu ReGeneration-

vahku, mii dahká vejolažžan ságastallama, mii rasttilda buolvadatrájiid.

Gaskavuođa gielaid ipmárdus ovddida davviriikkalaš johtima ja nanne

oktiigullevašvuođa. Jagi 2021 ávvuduvvo davviriikkalaš giellapolitihkalaš julggaštusa

15-jagášávvudeapmi. Julggaštusas meroštallojuvvojit deaddočuokkesguovllut, maid

Davviriikkat lea soahpan čuovvut álbmotlaš giellapolitihkalaš barggusteaset.

Julggaštusa ođasnuhttin ovddiduvvo skuvlen- ja kultursektoriin.

Sosiálalaččat ovttaiduvvan Davviriikkain váldegotti rádji ii dábálaččat muosáhuvvo

sirrejeaddjin. Gávppašeami ja barggusfitnama lassin bearaščatnasat, friddjaáigge

doaibma, turisma, ustitvuođa čatnasat, searvedoaibma ja sosiála fierpmádat ollet

rastá rájiid sierra guovlluide riikkain beroškeahttá. Muosáhus dán searvvušlašvuođas

ja rájiid rasttildeaddji árggas lea davviriikkalaš oktiigullevašvuođa ja integrašuvnna

čiehkageađgi. Suoma ságadoalliáigodaga áigge lonohallojuvvojit muosáhusat ja

váldojuvvo oahppu pandemiija dagahan sierradilis. Ulbmil lea čuvget fáttá earret

eará dutkanprošeavttas, mas čielggaduvvojit davviriikkalaš integrašuvnna

hástalusat dutkkadettiin Davviriikkaidgaskasaš riikii boahtima ráddjehusaid

servodatlaš váikkuhusaid covid-19-pandemiija áigge. Duogážis lea dat, ahte friddja

johtima ráddjehusat leat váldojuvvon atnui maid ovdal maŋemuš jagiid.

Ålándda iešstivren ávvuda 100-jagášdoaluidis jagiid 2021–2022. Ságadoalliáigodaga

áigge lea ulbmilin čuvget Davviriikkaid nannosit demokratiijai vuođđuduvvi

servodatortnega oaidninvuogis dan, mot Ålánda, Fearsullot ja Ruonáeanan

oassálastet davviriikkalaš ovttasbargui ovttas Davviriikkaiguin ja mot dát lasiha

Davviriikkaid demokráhtalaš bissovašvuođa. Riikkaidgaskasaš veardádallamishan

gažaldat lea hui spiehkasteaddji fenomenas. Suoma ráđđehus, Ålándda eanangotti

ráđđehus ja Davviriikkaid ministtarráđđi áiccalmahttet dáid davviriikkalaš

integrašuvnna ovddideaddji buresdoaibmi ovttasbargomálliid nu ahte dat bovdejit

čoahkkái riikkaidgaskasaš konfereanssa, mas davviriikkalaš ovttasbargomáhttu

buktojuvvo ovdan dán demokratiija bissovašvuođa oaidninvuogis.

Gažaldagat, mat laktásit servodatdorvvolašvuhtii, bohtet ain áigeguovdileabbon

dilis, mas dálkkádatrievdan šaddada luondduroasuid riskka Davviriikkain ja eará

sajes máilmmis. Pandemiija dikšumis ožžojuvvon oahppu sáhttá veahkehit min

ráhkkanit ovdalačča buorebut čuovvovaš pandemiijai dehe eará

servodatdorvvolašvuođa várá vuollái biddji uhkkái. Gárgehettiin fuolahussihkarvuođa
ja ráhkkaneami ráđđehusaid gaskka ja dárbbu mielde Davviriikkaid ministtarráđi
doarjagiin, Davviriikkat gieđahallet maid fáttáid, maidda Davviriikkaid ráđđi lea

gidden fuomášumi ávžžuhusastis servodatdorvvolašvuođas.

Dáidaga ja kultuvrra oažžun ja daiguin friddja bargan leat maid vuođđoeavttut
návccaide ipmirdit, reageret ja doaibmat ođđa diliin dehe hástalusain, dego
vealtameahttun ruoná sirdagis dehe covid-19-pandemiijasullasaš heahkka roasuin.

Pandemiija dikšumis ožžojuvvon oahppu sáhttá veahkehit min ráhkkanit ovdalačča
buorebut čuovvovaš pandemiijai dehe eará servodatdorvvolašvuođa várá vuollái
biddji uhkkái.

Ovttas

Ságadoalliriika ovddida Davviriikkaid ministtarráđi riikkaidgaskasaš ovttasbarggu

Višuvdna 2030 vuođul. Davviriikkaid ja Baltia riikkaid ain deahttásit guoibmivuođa
doarjuma várás gárgehuvvo višuvdna deaddočuokkesguovlluid mielde. Dasa lassin

dorjojuvvo Nuortadavvi-Ruoššas ja oarjeránnáiguin ollašuhttinvuloš doaibma.

Ministtarráđi globála sajusteami gárgeheapmi dorjojuvvo maiddái strategalaččat

dehálaš guovlluin ovttasráđiid Davviriikkaid olgoáššiidhálddahusaiguin. Davviriikkat

leat čatnasan vuoimmálaččat maid árktalaš guvlui, masa min riikkat iežanai gullet

ollásit dehe eanasin. Davviriikkaid oktasaš ovdamunnin lea, ahte Árktisa álbmot

sáhttá gárgehit ealáhusaideaset guovllu hávváduvvi birrasis, man suodjaleami

Davviriikkat bealuštit. Buot Davviriikkain lea alladásat árktalaš máhttu, čielgasit

dovddahuvvon dáhttu guovllu luondduriggodagaid ceavzilis atnui sihke

lihkkaskeahtes čatnaseapmi riikkaidgaskasaš vuoigatvuođa doahttaleapmái.

Riikkaideamet riikkaidgaskasaš árktalaš politihka doarju Davviriikkaid ministtarráđi
árktalaš ovttasbargoprográmma, mainna válmmastallojuvvo joatkka jagi 2021

áigge. Álgoálbmogat leat Árktisis sierrasajádagas, ja dát sajádat ferte ovddiduvvot

ovttasráđiid daiguin. Suoma ságadoalliáigodaga áigeguovdilis gažaldahkan lea

ovttasbargu, mii gullá álgoálbmogiid dahkkivuoigatvuođaide.

Giđđa 2020 bohciidahtii njuolggodárbbu lasihit davviriikkalaš ovttasbarggu. Dat fas

oaččui ráđđehusaid spontánalaččat ohcat ođđa vugiid dialoga deahtisteami várás.

Ožžojuvvon muosáhusat dahket vejolažžan soddjilis davviriikkalaš

ovttasbargogeavada, mii vuođđuduvvá iešguđetlágán digitála reaidduide, ja

ságadoalliriikan Suopma áigu atnit ávkin dáid vejolašvuođaid.

Ovttas Davviriikkain sáhttá šaddat johtuibiddji vuoibmi, mii jođiha alladásagin

gárgehuvvon čovdosiiguin máilmmi ráfi guvlui, ceavzilis gárggiideami guvlui ja

buohkaid buresbirgejumi guvlui.

